
�� Son 15 ildə Azərbaycan davamlı inkişaf yolu 
ilə inamla irəliləyib. Dövlətçiliyin əsasları, eləcə də 
respublikadakı  ictimai-siyasi sabitlik möhkəmləndirilib. 
Ölkə həyatı üçün strateji əhəmiyyət kəsb edən inkişaf 
proqramları hazırlanaraq, işlək mexanizmlər əsasında 
həyata keçirilib. Qlobal enerji və nəqliyyat-kommunikasiya 
layihələri uğurla gerçəkləşdirilib, Avropanın enerji 
təhlükəsizliyinin təminatında Azərbaycanın rolu artırılıb. 
Neft strategiyası milli mənafelərə uyğun davam etdirilib, 
eyni zamanda, qeyri-neft sektorunun ümumi daxili 
məhsuldakı çəkisi yüksəlib. Regionların tarazlı və davamlı 
inkişafı, yeni istehsal müəssisələrinin açılması, işsizlik, 
yoxsulluq problemlərinin tədricən aradan qaldırılması, 
əhalinin sosial müdafiəsi tədbirləri gücləndirilib, 
infrastrukturun bütün sferalarda yeniləşdirilməsi iqtisadi 
siyasətin əsas qayəsini təşkil edib. 

Qeyd olunan dövrdə Avratlantik 
məkana inteqrasiya, demokratikləşmə 
və vətəndaş cəmiyyəti quruculuğu 
prosesi, liberal iqtisadi-siyasi mühi-
tin formalaşdırılması, habelə ölkədə 
güclü insan kapitalının formalaşdı-
rılması, informasiya-kommunikasiya 
texnologiyalarının geniş tətbiqi kimi 
məsələlər diqqət mərkəzində saxlanılıb 
və bu istiqamətlərdə yüksək nəticələr 
qazanılıb.   

Azərbaycan Respublikasının 
Prezidenti İlham Əliyevin andiçmə 
mərasimindəki nitqində qeyd 
edilən məsələlər ətraflı şərh olunub. 
Dövlətimizin başçısı çıxışında bildirib 
ki, son 15 il ərzində uğurlu iqtisadi 
islahatlar aparılıb və iqtisadi məsələlərə 
xüsusi diqqət yetirilib: “Çünki mən 
dəfələrlə demişəm və həyat bunu 
göstərir, ancaq iqtisadiyyatı güclü 
olan ölkələr müstəqil siyasət apara 

bilərlər. Əgər sən kimdənsə asılısan-
sa, - ya kreditdən asılısan, ya başqa 
dövlətdən asılısan, - heç vaxt, sözün əsl 
mənasında, müstəqil siyasət aparmaq 
iqtidarında olmayacaqsan. Ona görə 
biz çalışırdıq ki, iqtisadi müstəqilliyə 
çataq və buna da nail olduq. Biz indi 
heç bir kreditə möhtac deyilik, özümüz 
kreditlər veririk. Bizim dövlət borcu-
muz ümumi daxili məhsulumuzun 
20 faizini təşkil edir. Mən qarşıya 
vəzifə qoymuşam və biz gələcək illərdə 
dövlət borcumuzu daha da aşağı 
səviyyəyə salmalıyıq. İqtisadiyyat son 
15 il ərzində 3,2 dəfə artıbdır. Bu, 
çox böyük göstəricidir. Əlbəttə ki, bu 
göstəricinin tərkibində neft amili xü-
susi yer tutur. Ancaq bununla bərabər, 
bizim qeyri-neft ixracımız 15 il ərzində 
dörd dəfədən çox artıbdır. Bu da onu 
göstərir ki, bizim islahatlarımız böyük 
səmərə verir”.

Prezident İlham Əliyev nitqində 
sözügedən dövrdə sənaye istehsalının 
2,6 dəfə, valyuta ehtiyatlarının 24 dəfə 
artdığını, bu gün isə 44 milyard dollara 
bərabər olduğunu diqqətə çatdırıb. 
Ölkəmizə 230 milyard dollardan çox 

sərmayə qoyulduğunu vurğulayıb.   
Dövlətimizin başçısı respublikada 

əlverişli  investisiya iqliminin möv-
cudluğuna toxunaraq deyib: “Xarici və 
yerli sərmayə ölkəmizə bundan sonra 
da qoyulacaqdır. Davos Ümumdün-
ya İqtisadi Forumu Azərbaycanı 
rəqabətqabiliyyətliliyinə görə 35-ci 
yerə layiq görübdür. İnkişafda olan 
ölkələr arasında inklüziv inkişaf 
indeksinə görə biz üçüncü yerdəyik. 
Yəni, bu göstəricilər özlüyündə hər 
şeyi açıq-aydın bildirir, onu göstərir ki, 
iqtisadi sahədə əldə edilmiş uğurlar, 
nailiyyətlər tarixi nailiyyətlərdir”.

Prezident İlham Əliyev çıxışında 
son 15 ildə Azərbaycan iqtisadiyyatının 
dinamik  inkişaf yolu keçdiyini, dünya-
da baş verən böhranlardan ən az itkilərlə 
çıxa bildiyini, hazırda isə ölkədə 
iqtisadi, maliyyə sabitliyinin hökm sür-
düyünü, əlverişli investisiya mühitinin 

mövcudluğunu, biznes şəraitinin daha 
da yaxşılaşdığını xatırladıb. 

Dövlətimizin başçısı Azərbaycan 
iqtisadiyyatının bundan sonra da 
dinamik inkişafına əminliyini bildirib: 
“Gələcək illərdə biznes mühitinin 
yaxşılaşdırılması istiqamətində əlavə 
addımlar atılacaq, iqtisadi islahatlar 
dərinləşəcək. İqtisadi sahədə tam 
şəffaflıq təmin edilməlidir, bütün 
xoşagəlməz hallara son qoyulmalıdır. 
Bütün iqtisadi qurumlar dünyanın 
inkişaf etmiş ölkələrində olan müsbət 
təcrübəni tətbiq etməlidirlər. Belə 
göstərişlər verilibdir. Əminəm ki, 
Azərbaycan vətəndaşları, sahibkarlar 
yaxın gələcəkdə bizim islahatlarımızın 
müsbət təsirini görəcəklər”.

Azərbaycan Prezidenti nitqində 
özəl bölməyə xüsusi diqqət və qayğı 
göstərilməsi nəticəsində sahibkarlı-
ğın sürətli inkişaf mərhələsinə daxil 
olmasını, ötən illər ərzində bu sahəyə 2 
milyard manatdan çox güzəştli şərtlərlə 
kredit ayrılmasını,    həmin vəsait, eləcə 
də sahibkarların öz vəsaiti hesabına 
yüzlərlə yeni müəssisə yaradılmasını 
və bununla da qeyri-neft sektorunun 

tərəqqisinin gerçəkləşdirilməsini vur-
ğulayıb.  

Həyata keçirilən tədbirlər 
nəticəsində  Azərbaycanda hazırda güc-
lü özəl sektor formalaşıb, özəl bölmənin 
payı ÜDM-də 80 faizi, məşğulluqda 
75 faizi, dövlət qeydiyyatına alınan 
sahibkarlıq subyektlərinin sayı isə 880 
mini ötüb.  

Əlverişli biznes və investisiya mü-
hitinin formalaşdırılması, sahibkarlığın 
inkişafı istiqamətində aparılan islahatlar 
beynəlxalq təşkilatların hesabatlarında 
da öz əksini tapıb. Belə ki, ölkələrin 
biznes mühitini qiymətləndirən və ən 
mühüm hesabatlardan olan “Doing 
Business 2017” hesabatında Azərbaycan 
190 ölkə arasında 65-ci pillədə 
qərarlaşıb, dünyada 3 və daha çox isla-
hat aparan 29 ölkədən biri olub.  

Dövlətimizin başçısı, eyni 
zamanda, texnoloji proseslərin 
müasirləşdirilməsinə də mühüm önəm 
verildiyini xatırladıb: “Bu illər ərzində 
biz yeni texnologiyalara böyük diqqət 
vermişik. Azərbaycan dünyanın 
məhdud sayda üzvü olan kosmik klu-
buna daxil oldu. Bizim indi iki peyki-
miz var və üçüncü peykin orbitə bura-
xılması nəzərdə tutulur. Azərbaycan bu 
sahədə də liderlik nümayiş etdirir. Bu, 
onu göstərir ki, biz gələcəyə baxırıq və 
gələcək də elmi-texnoloji inkişafla bağ-
lıdır. Məhz buna görə biz təhsilə, elmə 
diqqət veririk, növbəti illərdə daha da 
böyük diqqət göstərməliyik. Çünki hər 
bir dövlətin uğurlu inkişafı texnoloji 
təminata əsaslanır. Biz ən müasir 
texnologiyaları Azərbaycanda tətbiq 
etməliyik. Buna nail olmaq üçün bizdə 
hazırlıqlı kadr potensialı olmalıdır, bu 
istiqamətdə bundan sonrakı illərdə də 
işlər görüləcəkdir”.

Prezident İlham Əliyev çıxışında 

son 15 ildə əldə edilən digər uğurlar da 
sadalanıb. Bildirilib ki, Azərbaycanın 
təşəbbüskarı olduğu və bütün dünyada 
geniş əks-səda doğuran Bakı-Tbilisi-
Ceyhan neft və Bakı-Tbilisi-Ərzurum 
qaz kəmərləri, “Cənub” qaz dəhlizi, 
Bakı-Tbilisi-Qars dəmir yolu kimi stra-
teji əhəmiyyətli tarixi layihələrin icrası 
gerçəkləşdirilib.  

“Azəri-Çıraq-Günəşli” neft yatağı-
nın işlənilməsi, “Şahdəniz” qaz yatağı-
nın mərhələlərlə istismarı Azərbaycanın 
dünyanın neft-qaz bazarına daxil 
olmasına zəmin yaradıb. Ötən il “Əsrin 
müqaviləsi” üzrə xarici tərəfdaşlarla 
birlikdə aparılan danışıqlar yekunlaşıb 
və onun müddəti Azərbaycan üçün 
əlverişli şərtlərlə 2050-ci ilə qədər 
uzadılıb.

Ardıcıl və sistemli surətdə həyata 
keçirilən şaxələndirmə siyasəti, sahib-
karlıq mühitinin yaxşılaşdırılması üzrə 
görülən tədbirlər də ölkə sənayesinin 
yeni inkişaf mərhələsinə daxil olmasına 
zəmin yaradıb. Sənayenin inkişafına 
dair Dövlət Proqramı təsdiq edilib və 
icrasına başlanılıb. Ənənəvi sənaye 
sahələri ilə yanaşı, Azərbaycan iqtisa-
diyyatı üçün yeni olan kosmik, müdafiə, 

gəmiqayırma, alternativ enerji sahələri 
yaradılıb. 

Qeyri-neft sənayesinin inkişaf 
etdirilməsində müasir istehsal infrast-
rukturuna malik sənaye parklarının və 
sənaye məhəllələrinin yaradılmasına 
üstünlük verilib. Bakıda gəmiqayırma, 
Gədəbəy və Daşkəsəndə qızıl-fi-
liz, Gəncədə avtomobil, iri qabaritli 
transformatorlar, yüksək gərginlikli 
avadanlıqlar zavodları və digər müasir 
tipli müəssisələr istifadəyə verilib. 
Bunun nəticəsində isə sənayenin qeyri-
neft sektorunda istehsalın həcmi 2,2 
dəfə artıb. 

Son 15 ildə ölkənin ərzaq 
təhlükəsizliyi, əhalinin keyfiyyətli qida 
məhsulları ilə təmin edilməsi iqtisadi 
siyasətimizin ən əsas istiqamətlərindən 
biri kimi müəyyənləşdirilib. Respubli-
kada 32 iri fermer təsərrüfatı yaradılıb 
və bu məqsədlərə 70,5 milyon manat 
məbləğində güzəştli kredit ayrılıb.  

Kənd təsərrüfatının dinamik inkişa-
fı üçün 2004-2017-ci illərdə ümumi su-
tutumu 460 milyon kubmetrə yaxın olan 
Taxtakörpü, Şəmkirçay, Tovuzçay və 
Göytəpə su anbarları tikilib istifadəyə 
verilib. Sututumu 15,5 milyon kubmetr 
olan 3 su anbarı təmir-bərpa edilib, 
4 min kilometr suvarma kanallarının 
və 2,4 min kilometr kollektor-drenaj 
şəbəkələrinin tikintisi, yenidən qurul-
ması və bərpası işləri aparılıb, 1960 
subartezian quyusu qazılıb.

Bu illərdə Bakı şəhərinin və 
Abşeron yarımadasının su təchizatını 
əhəmiyyətli dərəcədə yaxşılaşdıran 
Oğuz-Qəbələ-Bakı su kəməri tikilib 
istifadəyə verilib, 9 min kilometrdən 
çox su və 3 min 500 kilometrdən artıq 
kanalizasiya xətləri çəkilib, 230 su 
anbarı tikilib və ya yenidən qurulub. 

Son 15 il ərzində respublikada 

ümumi uzunluğu 15 min kilometr 
olan avtomobil yolları tikilib, yenidən 
qurulub və təmir edilib, 297 körpü, 93 
yol ötürücüsü və tunel, 84 yeraltı və 
yerüstü piyada keçidi istifadəyə verilib. 
Beş milyondan çox əhalinin yaşadığı 
2 mindən artıq yaşayış məntəqəsini 
birləşdirən yollar ölkə vətəndaşlarının 
gündəlik həyatına rahatlıq gətirməklə 
bərabər, həm də bölgələrdə kənd 
təsərrüfatının, sahibkarlığın və turizmin 
inkişafına ciddi təkan verib. “Bu 
proses bundan sonrakı illərdə də davam 
edəcək. Bütün kənd yolları ilə bağlı 
təkliflər artıq bizə daxil olub. İmkan ol-
duqca biz bütün kənd yollarını yenidən 
quracağıq. Bu istiqamətdə artıq böyük 
işlər görülübdür”,-deyə Prezident İlham 
Əliyev bildirib.

Bakı-Tbilisi-Qars dəmir yolunun 
işə salınması, İran İslam Respubli-
kasının sərhədinədək dəmir yolunun 
və Astaraçay üzərindəki körpünün 
tikintisinin başa çatdırılması, Bakı 
Beynəlxalq Dəniz Ticarət Limanının 
birinci mərhələsinin istifadəyə verilməsi 
beynəlxalq tranzit ölkə statusu qazanan 
respublikamızı “Şimal-Cənub”, “Şərq-
Qərb” nəqliyyat dəhlizlərinin qovşağına 

çevirib.
2004-cü ildən başlayaraq həyata 

keçirilən regionların sosial-iqtisadi 
inkişafı Dövlət proqramlarının icrası 
nəticəsində bölgələrimizdə geniş quru-
culuq və abadlıq işləri görülüb, çoxsaylı 
infrastruktur layihələri həyata keçirilib, 
müxtəlif profilli istehsal müəssisələri, 
sosial obyektlər fəaliyyətə başlayıb və 
minlərlə yeni iş yeri açılıb. Bütün bun-
lar hər bir rayonun, kəndin və qəsəbənin 
simasını dəyişməklə bərabər, əhalinin 
rifah halının yüksəldilməsinə, sosial 
problemlərinin həllinə rəvac verib. 
Göstərilən bu irimiqyaslı işlərin icrasına 
bütün mənbələr hesabına 67,5 milyard 
manat məbləğində maliyyə vəsaiti 
yönəldilib.

Bu illərdə ölkəmizin müdafiə 
qabiliyyətinin yüksəldilməsində böyük 
əhəmiyyət kəsb edən müdafiə sənayesi 
kompleksi yaradılıb və müdafiə sahəsinə 
ayrılan vəsaitin məbləği 13,5 dəfə 
artırılıb. Müdafiə Sənayesi Nazirliyinin 
müəssisələrində 1200-dən çox məhsulun, 
o cümlədən zirehli texnikanın, pilotsuz 
uçuş aparatlarının, müxtəlif növ atıcı 
silahların və digər silah-sursatın istehsalı 
təşkil olunub.

Azərbaycan Prezidenti niqtində 
ötən illər ərzində enerji təminatının 
yaxşılaşdırılmasına xüsusi diqqət 
göstərildiyinə toxunaraq deyib: “Biz 
bu illər ərzində ölkə daxilində enerji 
təminatını yaxşılaşdıra bilmişik. Böyük 
infrastruktur layihələri icra edilib. Son 
15 il ərzində 30-dan çox elektrik stan-
siyası tikilib. Onların generasiya gücü 
3900 meqavata bərabərdir. Müqayisə 
üçün deyə bilərəm ki, bizim indi 
ümumi generasiya gücümüz təqribən 
6,5 min meqavata bərabərdir. Onun 
3,9 min meqavatını biz 15 il ərzində 
yarada bilmişik. Azərbaycan elektrik 
enerjisini idxal edən ölkədən ixrac 
edən ölkəyə çevrilmişdir.

Qazlaşdırma bu ilin sonuna qədər 
Azərbaycanda 95 faizə çatacaqdır. 
Hesab edirəm ki, bu, dünya miqyasın-
da ən yüksək göstəricilərdən biridir və 
biz bundan sonra da bu işlərlə məşğul 
olacağıq”.

Həyata keçirilən sosial-iqtisadi 
tədbirlər, eyni zamanda, 15 il ərzində 
insan amilinə necə yüksək dəyər 
verildiyini, vətəndaşların maraq və 
mənafeyinin uca tutulduğunu, xalq-
iqtidar birliyinin gücünü  göstərir.  

Cənab İlham Əliyev aprelin 11-də 
keçirilən seçkilərdə ona göstərilən 
böyük etimada görə xalqımıza müraciət 
edərək minnətdarlığını bildirərkən bu 
məqama xüsusi  toxunub: “Prezident 
seçkilərində Azərbaycan xalqı yenidən 
mənə böyük etimad göstərmişdir. Bu 
etimada, bu böyük dəstəyə görə doğma 
xalqıma minnətdarlığımı bildirmək 
istəyirəm.

Mən həmişə Azərbaycan xalqının 

dəstəyini hiss edirəm. Bu dəstək mənə 
güc verir. Bu dəstək bizim inkişafı-
mız üçün əsas şərtdir. Xalq-iqtidar 
birliyi Azərbaycanda inkişafımızın əsas 
amilidir. Bu seçkilərdə Azərbaycan 
xalqı sabitliyə, təhlükəsizliyə, inkişafa, 
tərəqqiyə səs vermiş, son 15 il ərzində 
görülən işlərə yüksək qiymət vermişdir. 
Bütün bu uğurları biz sizinlə birlikdə 
qazandıq.

Xalq-iqtidar birliyi, bizim 
məqsədyönlü siyasətimiz bu gün 
Azərbaycanı qüdrətli dövlətə çevirmiş-
dir. Azərbaycanın beynəlxalq nüfuzu 
artır, biz dünya miqyasında layiqli 
yer tuta bilmişik. Bu gün Azərbaycan 
dünyada çox böyük hörmətə, rəğbətə, 
dəstəyə malik olan bir ölkədir. Biz 
etibarlı tərəfdaşıq, bizimlə hesab-
laşırlar və biz beynəlxalq aləmdə 
öz mövqelərimizi böyük dərəcədə 
gücləndirə bilmişik”.

Bütün yuxarıda sadalanan faktlar 
“Əsl siyasət konkret real iş görməkdir” 
- deyən möhtərəm Prezident İlham 
Əliyevin müasir müstəqil Azərbaycanı 
son 15 ildə inamla irəliyə doğru apar-
dığını, davamlı uğurlara hesablanan 
məqsədyönlü və uzaqgörən siyasət 
yürütdüyünü təsdiqləyir. Elə buna görə 
də cari il aprel ayının 11-də keçirilən 
prezident seçkilərində xalqımız Heydər 
Əliyev siyasətinin ən layiqli davamçı-
sına, cənab İlham Əliyevə səs verməklə 
Azərbaycanın daha firavan və xoşbəxt 
gələcəyinə inamını ifadə edib.

Vaqif BAYRAMOV, 
“Xalq qəzeti”

“Bu gün Azərbaycan dünyada çox böyük 
hörmətə, rəğbətə, dəstəyə malik olan bir ölkədir

Azərbaycan vətəndaşının maraqları, 
 onun rifahı daim diqqət mərkəzindədir

�� Azərbaycan xalqı növbəti dəfə öz gələcəyini etibar edəcəyi 
liderini seçdi. Bəli, cənab İlham Əliyev ölkənin Prezidenti, Silahlı 
Qüvvələrin Ali Baş Komandanı kimi mötəbər dövlət vəzifələri ilə 
yanaşı, rəsmi olmayan, fəqət daha böyük məsuliyyət gətirən başqa bir 
missiyanı  – bütöv bir xalqın liderliyini də icra edir. Xalqımız son 15 
ildə Prezident İlham Əliyevin həyata keçirdiyi tədbirlərin miqyasını və 
əhəmiyyətini yüz il bundan sonra da unutmayacaq. 

Cənab Prezident aprelin 18-də 
keçirilən andiçmə mərasimindəki nitqində 
həmin məqamların cüzi hissəsini də olsa, 
yada saldı: “Ümumiyyətlə, deyə bilərəm 
ki, son 15 il ərzində biz sosial məsələlərin 
həllinə çox böyük diqqət göstərmişik. 
Bunu rəqəmlər də təsdiqləyir. Maaşlar 
təxminən 7 dəfə, pensiyalar 10 dəfədən 
çox artıb. Sosial infrastruktur yaradılır. 
3100-dən çox məktəb tikilib və təmir edi-
lib. 640-dan çox xəstəxana tikilib və təmir 
edilib. Bölgələrdə 43 Olimpiya İdman 
Mərkəzi yaradılıb. Yəni, sosial siyasət 
daim diqqət mərkəzindədir. Dəfələrlə 
bu məsələ ilə bağlı fikrimi bildirmişəm, 
bir daha demək istəyirəm ki, gələcək 
fəaliyyətimdə də Azərbaycan vətəndaşının 
maraqları, onun rifahı daim diqqət 
mərkəzində olacaqdır”.

Bu, bir faktdır ki,  beynəlxalq təşkilatlar 
son illərdə dəfələrlə Azərbaycanın yüksək 
reytinqli ölkə olduğunu elan ediblər. 
Ölkəmizin dünya ekspertlərini daha çox 
məmnun edən əsas cəhətlərindən biri 
də ardıcıl olaraq aparılan islahatların 
səmərəliliyidir. Cənab Prezidentin dünənki 
çıxışında da islahatların davam etdiriləcəyi, 
hətta bu fəaliyyətin daha ciddi xarakter 
alacağı deyilirdi: “Nəzərə alsaq ki, növbəti 
illərdə biz çox ciddi islahatlar aparaca-
ğıq, islahatları dərinləşdirəcəyik, əminəm 
ki, vətəndaşlarımızın yaşayış səviyyəsi 
daha da yaxşılaşacaqdır. Yoxsulluğa qarşı 
mübarizədə Azərbaycan böyük uğurlara 

imza atıb. Demək olar ki, bu məsələlərlə 
məşğul olan bütün beynəlxalq təşkilatlar 
bunu nümunə kimi göstərirlər ki, yoxsulluq 
təxminən 50 faizdən 5,4 faizə düşübdür”.

İndi elmi-texniki tərəqqinin yaratdığı 
imkanlar vasitəsilə hamı dünyanın hansı 
ölkəsində hansı proseslərin cərəyan etdi-
yini asanlıqla öyrənə bilir. Ona görə də 
beynəlxalq aləmdəki kütləvi informasiya 
vasitələrinin köməyi ilə hansı ölkədə in-
kişaf getdiyini, hansı ölkənin gerilədiyini, 
kimin hansı siyasəti yeritdiyini bilmək, 
öyrənmək olduqca asandır. Məhz həmin 
mənbələrdən aldığımız məlumatlar 

əsasında öyrənirik ki, beynəlxalq aləmdə 
davam edən maliyyə və iqtisadi böhran 
əksər ölkələrdə yoxsulluğun və işsizliyin 
artmasına səbəb olub. Azərbaycanda isə 
bunun tamamilə əksinin şahidi oluruq.

Özünün siyasi fəaliyyətində və 
idarəetmədə bu  məsələyə xüsusi 
önəm verən dövlət başçımız andiçmə 
mərasimində də işsizlik məsələsinin 
aradan qaldırılması məqsədilə həyata 
keçirilən tədbirləri yada saldı: “İşsizliklə 
bağlı böyük işlər görülüb. İşsizlik 
Azərbaycanda 5 faiz səviyyəsindədir. 
Son 15 il ərzində əhalinin sayı 1,5 
milyon nəfər artıb. Ancaq iş yerləri də 
təxminən o səviyyədə artıbdır. Mən 
bunu bir daha demək istəyirəm ki, 
gələcək fəaliyyətimizdə biz bu amili 
daim diqqətdə saxlayacağıq. Çünki bizdə 
mövcud olan müsbət demoqrafik dina-
mika tələb edir ki, iş yerlərinin yaradıl-
ması prosesi daim getsin... Biz yeni iş 
yerlərinin yaradılması ilə bağlı daha çevik 
və səmərəli siyasət aparmalıyıq”.

Mən dövlət başçımızın dünənki 
andiçmə mərasimindəki nitqi barədə 
qələmə aldığım sətirləri məhz onun 
öz  qətiyyəti ilə tamamlamaq istəyirəm. 
Cənab Prezidentin nitqindən seçib ver-
diyimiz sitatın son cümləsində deyilir 
ki, biz daha çevik və səmərəli siyasət 
aparmalıyıq. Bu isə təkcə onun özünə 
deyil, bizim hər birimizə aid olan, hər bir 
dövlət qurumu, vəzifəli şəxs qarşısında 
konkret vəzifələr qoyan mesajdır. Biz 
əminik ki, dövlətimizin qarşısında duran 
bütün vəzifələr bundan sonra daha böyük 
uğurlarla icra ediləcəkdir. 

Gülçöhrə MƏMMƏDOVA,   
Azərbaycan Memarlıq və İnşaat 

Universitetinin rektoru, professor, 
memarlıq doktoru, Əməkdar memar

 “Cocuq Mərcanlı  qəsəbəsi 
 bizim dirçəliş rəmzimizə çevrilib”

�� Aprelin 11-də keçirilmiş prezident seçkiləri ölkəmizin 
demokratik proseslərin inkişafına böyük önəm verdiyini bir daha 
təsdiqlədi.  Seçicilərin böyük əksəriyyəti dövlətimizin başçısı İlham 
Əliyevə səs verərək ulu öndər Heydər Əliyevin siyasi kursuna 
sadiqliyini bir daha nümayiş etdirdi. Son 15 ildə həyata keçirilən 
uğurlu strategiya da xalqın dəstəyinə stimul verdi. Artıq hər kəsə 
bəllidir ki,  Azərbaycan dünyanın inkişaf etmiş dövlətləri ilə bir 
sıradadır. Bu uğura  möhtərəm Prezidentimiz İlham Əliyevin siyasi 
müdrikliyi sayəsində nail olmuşuq.

Doğma yurd-yuvalarından 
didərgin salınmış həmvətənlərim hələ 
seçkidən xeyli əvvəl yalnız cənab 
İlham Əliyevə səs verəcəklərini 
bəyan etmişdi. Son illər məcburi 
köçkünlərin  mənzil-məişət şəraitinin 
yaxşılaşdırılması, sosial müdafiəsinin 
daha da gücləndirilməsi və doğma 
ata-baba torpaqlarına qayıtmaları 
ümidinin artırılması  istiqamətində 
atılan qətiyyətli addımlar bu istəyi 
artıq reallığa çevirməkdədir.  Məhz 
buna görə də məcburi köçkünlər 
tərəddüd etmədən Prezident İlham 
Əliyevə səs verdilər. Çünki 2016-
cı ilin aprel döyüşlərində qazanılan 
qələbəni davam etdirmək , işğal altında 
olan ərazilərimizin qalan hissəsini də 
azad etmək iqtidarında olan lider yalnız 
Heydər Əliyev siyasi kursunun davamçısı 
möhtərəm Prezidentimiz İlham Əliyevdir. 

Məcburi köçkünlər yaxşı bilirlər 
ki, Cocuq Mərcanlı  qəsəbəsi bizim 
dirçəliş rəmzimizə çevrilib və işğaldan 
azad edilmiş torpaqlarımıza qayıdışın 
başlanğıcıdır. Bu sevinci bizə Ali Baş 
Komandan, Prezident İlham Əliyev bəxş 
edib.  23 ildən sonra doğma kəndlərinə 
– Cocuq Mərcanlıya qayıdan, ora-
da firavan həyat sürən  kənd sakinləri 
ürəkdən sevinir, qürur hissi keçirirlər. 
Cocuq Mərcanlı qəsəbəsi bizim dirçəliş 

rəmzimizə çevrilib. Dövlətimizin başçısı 
andiçmə mərasimində də qeyd etdi ki, 
Aprel döyüşləri bizim şanlı tariximizdir, 
böyük qələbəmizdir: “Azərbaycan Ordusu 
Ağdərə, Füzuli, Cəbrayıl rayonlarının tor-
paqlarının bir hissəsini işğalçılardan azad 
etdi, minlərlə hektar torpağa biz nəzarət 
edirik. Bu torpaqlara həyat qayıdır, bu 
torpaqlarda Azərbaycan bayrağı dalğala-
nır, insanlar qayıdır, yeni qəsəbə salınıb-
dır. Bizim hərbi qələbəmiz  Azərbaycan 
xalqının gücünü, yenilməz ruhunu 
göstərir. Onu göstərir ki, Azərbaycan xalqı 
bu işğalla heç vaxt barışmayacaq. Bunu 
göstərir ki, biz öz torpaqlarımızı azad 
edəcəyik. Buna nail olmaq üçün daha  da 
güclü olmalıyıq və olacağıq”.

Möhtərəm Prezidentimizin bu sözləri 
mənim gözlərimi yaşartdı. Əslində, bu, 
sevinc yaşları idi. Ona görə ki, mənim 
həyat yoldaşım Şirin Mirzəyev də canını 
bu torpağın azadlığı, Vətənin müdafisəi 
uğrunda qurban verib. O, “Azərbaycanın 
Milli Qəhrəmanı” adına layiq görülüb.

Qəlbində alovlanan Vətən məhəbbəti, 
Vətənə xidmət arzusu onu1991-ci ildə Ağ-
dama çəkib gətirdi. Özü də elə bir vaxtda 
ki, onun kimi peşəkar hərbçilərə Vətənin 

böyük ehtiyacı var idi. 1992-ci ilin may 
ayında üç tabordan ibarət alay yaratdı. 
Şirin Mirzəyev Ağdam rayonunun həm 
hərbi komissarı və həm də alay koman-
diri kimi məsul vəzifələri çox bacarıqla 
yerinə yetirirdi. 

2016-cı ilin Aprel döyüşləri 
həm xalqımızda, həm də bu xal-
qın nümayəndəsi kimi məndə qürur 
hissi yaratdı. Bir daha əmin olduq ki, 
şəhidlərimizin qanı yerdə qalmayacaq. 
İşğal altında qalan torpaqlarımız azad 
ediləcək, doğma yurdlarından didərgin 
salınmış soydaşlarımız isti ocaqlarına 
qayıdacaqlar. Bu sevinci möhtərəm Pre-
zidentimiz İlham Əliyev bəxş edəcək. 

Dövlətimizin başçısı andiçmə 
mərasimində bir daha bəyan etdi ki,  
məcburi köçkünlərin  həyat tərzinin 
daha da yaxşılaşdırılması daim diqqət 
mərkəzində olacaq: “Biz köçkünlərlə bağlı 
olan məsələləri də uğurla həll edirik. Yüzə 
yaxın qəsəbə salınıb, 280-290 min məcburi 
köçkün soydaşımız yeni evlərlə, mənzillərlə 
təmin edilibdir. Biz bundan  sonra da onlara 
dəstək göstərəcəyik. Köçkünlərin məişət 
problemləri, onların məşğulluğu daim 
diqqət mərkəzindədir. Gələcəkdə də bu 
istiqamətdə addımlar atılacaqdır”.

Flora QASIMOVA,  
Milli Məclisin deputatı

919 aprel 2018-ci il, cümə axşamı


